
  Sylvie Dumont, Assistentin


  René Muller, Geriichtsdokter


   MOIES FRÉI ZU KOPLESCHT



  



  



  Et ass méindes moies fréi zu Koplescht. Eng déck Britt vun Niwwel schläicht sech duerch de ganzen Dall. Eng portugisesch Fra verléisst hiert Haus, fir bis bei d’Bushaischen ënnen an d’Duerf ze goen.


  Si wëllt de Bus huele fir an d’Stad schaffen ze goen, esou wéi all Moien.


  Haut ass si e bësse méi fréi u wéi soss. De Bus fiert Punkt sechs Auer. Si kuckt op d’Auer. Et ass e eréischt Véierel vir sechs. Si huet nach gutt Zäit, fir gemittlech ënnen an d’Duerf ze trëppelen.


  Den Niwwel ass esou dicht ginn, et gesäit ee keng zwee Meter wäit. Mä ’t ass gutt, datt si de Wee bis bei d’Haische kennt. Et ass och nach net vill Verkéier ëm dës Zäit.


  Dësen Dag schéngt e schéine sonnegen Dag ze ginn, denkt si. Et begéint een awer esou fréi praktesch kee Mënsch op der Strooss.


  Nach zwee Deeg schaffe goen, dann huet si e puer Woche Congé. Si fiert da mat hirem Mann mam Bus a Portugal bei d’Famill.


  Si stellt sech dat scho vir a freet sech.


  D’Fra ass mëttlerweil virum Bushaischen ukomm a geet esou hire Gedanken no.


  Op eemol kritt si d’Gefill, wéi wa si géif observéiert ginn. Si dréint sech no riets an duerno no lénks, mä et ass kee Mënsch ze gesinn oder ze héieren.


  Si kuckt och eng Kéier no hannen, an obwuel de Réck vum Bushaische mat Glas versinn ass, ka si näischt gesinn, den Niwwel mécht hir e Stréch duerch d’Rechnung.


  D’Fra mécht sech weider keng Gedanken, well praktesch nach bal ni een esou fréi zu Koplescht de Bus hëlt.


  Si huet net an Uecht geholl, datt eng Gestalt sech hannert d’Bushaische geschlach huet an et schéngt, wéi wann déi Persoun et op si ofgesinn hätt ...


  Op eemol spiert si, datt eng Hand si vun hanne mat der lénker Schëller festhält. Instinktiv kuckt si op hir Schëller. Si ass erféiert, wëllt jäizen, kritt awer vu Schreck keen Toun eraus.


  Si ass wéi gelähmt an d’Schuddere lafen hir de Réck erof.


  Déi Hand, déi hier Schëller festhält, stécht an enger wäisser gummis Händsch.


  Am selwechten Ablack, wou si sech wëllt ëmdréinen fir sech ze wieren, spiert si e Stach an duerno eng fierchterlech Péng hannen am Réck.


  Et gëtt hir weech a si fält op de Buedem. Hir Ae si wässereg vun den Tréinen. Si huet d’Aen nach hallef op, ka sech awer net méi beweegen.


  Déi Persoun, déi d’Fra vun hanne gestach huet, béckt sech nach e kuerzen Ablack iwwert si, fir festzestellen, ob si dout ass.


  Dat, wat d’Fra nach machkritt, ass, datt déi Persoun eng wäiss Mask unhuet a komplett mat wäissem Gezei mat enger Kaputz agekleet ass. Si huet Doudangscht a si huet immens Péng.


  Hire Kapp dréint sech no lénks a si gesäit nach, wéi de Buedem ënnert hirem Kierper lues a lues ëmmer méi rout gëtt. Duerno gëtt et hir schwaarz virun den An ...


   AM BÜRO VUN DER MORDKOMMISSIOUN


  



  



  Et ass Méindeg, den 1. August. Kuerz virun aacht Auer moies. De Kommissär Jos Mathes sëtzt schonn hannert sengem Büro a bliedert an engem Dossier.


  D’Dier geet op an de Jang an de Pol kommen eran. „Moie Chef!“


  „Moie Männer!“, äntwert de Kommissär frëndlech. „Dir sidd pénktlech!“


  „Wat ass dat scho moies fréi eng Hëtzt dobaussen!“ De Jang bléist, deet säi Paltong aus an hänkt en op d’Mantelbriet.


  „Ech konnt d’ganz Nuecht net schlofen, sou waarm war et hënnt“, huet de Pol dozou gesot.


  „De Moie fréi war et awer nach niwweleg a frësch.“ De Kommissär muss schmunzelen. „Da kuckt mol op de Kalenner! Mir si matzen am Summer, kee Wonner, datt et waarm gëtt.“


  „Et wäert haut eng Afenhëtzt ginn!“, mengt de Pol.


  „Da maach hei d’Fënster vum Büro e wéineg op, Pol!“


  De Pol geet bei d’Fënster, mécht se grouss op an otemt déif an.


  „Ass haut eppes Extraes, Jos?“, wëllt de Jang gewuer ginn.


  „Ma ech hu mir den Dossier vum Fall Wehrenhausen komme gelooss. Mir mussen deen nach eng Kéier ganz duerchknaen. Deen ass erëm fälleg!“


  „Deen hu mir dach schonn x-mol duerchgeholl, awer ouni weiderzekommen.“ De Pol huet sech ëmgedréint. „Dee Fall ass schonn zwanzeg Joer al an nach ëmmer net geléist.“


  „Wann s d’et genee wëlls wëssen, Pol, ass de Fall eenanzwanzeg an en halleft Joer al.“ De Jos schléit liicht e puer Mol mat der Hand op den Dossier, dee virun him läit.


  „Do war deemools dach e klengt Meedchen aus dem Éislek doutgemaach ginn. Vun Ëlwen, wann ech mech net ieren.“ De Jang kuckt op de Jos.


  „Neen, du iers dech net“, mengt de Kommissär.


  „Mir hunn awer do mëttlerweil eng DNA vun de Spermaspuren, déi um Kand sengem Gezei fonnt goufen. Méi wéi sécher vum Täter. Mir kommen trotzdem net weider. All Kéier, wa mir de Fall nees duerchknaen, kucke mir an der Täterkartei no. Leider all Kéier ouni Erfolleg“, mécht de Pol d’Bemierkung.


  „Dann huet den Täter sech näischt méi zu Schëlde komme gelooss?“ De Jang zweiwelt ferm.


  „Entweder ass hien an d’Ausland geplënnert oder hien ass nach net erwëscht ginn! Mä iergendwann ... jo iergendwann doudsécher schléit hien erëm zou; wëll déi Borschten, déi kënnen net ophalen. Iergendwann mécht hien e Feeler an dann hu mir en!“, mécht de Jos d’Bemierkung.


  „Wéi huet dat klengt Meedche scho méi geheescht?“ De Jang iwwerleet. „Sylvie? Jo, Sylvie, mengen ech.“


  „Ganz genee!“ De Jos wénkt mam Kapp.


  De Jang kuckt op d’Auer. „A propos Sylvie! Wou bleift eist Sylvie dann nëmmen? Eist Sylvie huet rëm eng kleng Verspéidung oder ass et ieren haut de Moien joggen?“


  „Neen, et huet mir net gesot, datt et géif de Moien joggen. D’Sylvie seet mir gewéinlech e puer Deeg virdrun, wann hatt lafe geet. Meeschtens hëlt hatt och nach en hallwen oder e ganzen Dag Congé fir säi Sport.“


  „Wier dat net och eppes fir dech, Jos?“, stëppelt de Jang.


  „Nee, dat ass mir ze ustrengend. Ech bleiwe léiwer bei mengem Sport: dem Keelespillen! Do ass ee mat senge Kollegen zesummen an et kann een och nach deen een oder anere Pättchen zesummen drénken. Dir sollt dat och mol ausprobéieren!“


  „Nee, Jos. Dat hunn ech scho mol probéiert. D’Viischt kréien ech nach, mä d’Säiten, do hunn ech Problemer, zemol déi Keel, déi ganz op der Säit steet!“ De Jang wénkt mat der Hand.


  „Du mengs sécher de Bauer?“, laacht de Jos. „Dann ass dat hei näischt fir dech: zum Beispill den Honnerter, de Fofzeger, d’Schëllerhaischen oder d’Sëfferkeelen?“


  „D’Sëfferkeelen? Ginn et där och am Spill?“ De Jang ass paff. De Kommissär muss laachen. „Dat kann ech dir kuerz erklären, Jang! Am Spill si jo bekanntlech néng Keelen. Deen an der Mëtt, dat ass de Kinnek. Ronderëm de Kinnek sti véier Keelen, dat sinn d’Dammen. Duerno op de Säiten all Kéier eng Keel, dat sinn d‘Beier. Da gëtt et nach d’Viischt an d’Hënnescht. An d’Sëfferkeelen, sou ginn déi zwou hënnescht Damme genannt, wann s’alleng nach am Spill do stinn. Mä dat weisen ech iech mol eng Kéier op der Keelebunn. Mir ginn eng Kéier zesumme Keele spillen.“


  De Jang ass interesséiert. „Jo, firwat och net?“


  De Pol kuckt op d’Auer. „Also d’Sylvie huet haut wierklech Verspéidung!“


  „Keng Panik, Jongen! Hatt misst all Moment kommen. Dir musst mat de Meedercher net esou streng sinn!“ De Jos rëselt de Kapp. „Da gëtt sech moies nach geschminkt, nach gepuddert an e bësse gemaach a gedoen, dir wësst jo ...“


  De Jang an de Pol musse laachen.


  „Dat ass scho richteg!“ De Pol wëllt dem Sylvie d’Partie halen. „Ma ech mengen d’Sylvie ass där keent, ech wëll soe mat vill Pudderen a Schminken, esou wéi ech hatt kennen.“


  „Jo, ech weess! Ech maachen nëmmen de Geck!“, seet de Jos am Laachen.


  D’Dier geet op an d’Sylvie kënnt eran.


  „Ha, wann ee vum Däiwel schwätzt ...“ De Jang wëllt eng Grimmel stëppelen.


  „Vum Däiwel?“ D’Sylvie weess, datt et net esou gemengt ass. „Gudde Moien, léif Kollegen! Et deet mir leed, ech sinn eng Grimmel a Verspéidung. Et war erëm décke Stau am Kopleschter Bierg fir op de Briddel.“


  „Do ass bekanntlech all moies e Stau fir an d’Stad.“ De Jang bekuckt d’Sylvie an dréckt him en A zou.


  „Zu Koplescht hat d’Polizei ronderëm de Busarrêt plastiks Bännercher gezunn! Wat soll do lass gewiescht sinn?“ D’Sylvie wëllt eng aner Ried ufänken.


  „Vläicht ass do een doutgemaach ginn!“, stëppelt de Jang am Iwwermutt. „Sylvie, maach eis mol e gudde staarke Kaffi, wann ech gelift!“, proposéiert de Jos.


  „Ok Chef, gëtt gemaach!“ D’Sylvie stellt seng Posch bei säi Bürosdësch a geet an den Eck, wou d’Kaffismaschinn steet.


  „Wat steet dann haut um Programm?“, wëllt hatt nach wëssen, iwwerdeems wou et eng Filtertut aus der Schachtel eraushëlt.


  „Mir hunn hei nach en ale Fall nozekucken. De Fall Wehrenhausen“, seet de Jos e bësse méi eescht. „De Fall ass scho méi wéi 21 Joer al. E steet elo erëm um Programm fir eis. Wa mir net grad en neie Fall hunn, musse mir stänneg an déi al ongeléiste Fäll dra wulle goen. An ëmmer erëm an ëmmer erëm, bis mir endlech ...“


  Dem Jos säin Handy, deen op sengem Bürosdësch läit, vibréiert a gëtt en Toun vu sech.


  „Mathes ... Jo, gudde Moien! ... Jo ... Jo ... Wou ass dat? ... Ok, ech weess wou dat ass ... Mir kommen direkt!“


  De Kommissär dréckt op de Knäppche vum Handy a stécht en an d’Täsch.


  „Sylvie, de Kaffi muss waarden.“


  De Jang ass gespaant. „Wat ass lass, Jos?“


  „Dat war d’Polizei! Mir hunn eng Läich zu Koplescht, méi genee am Direndall!“ De Kommissär steet op.


  „Da muss de Fall Wehrenhausen also och nach waarden, huelen ech un!“, seet de Jang an hëlt säi Paltong nees vum Mantelbriet erof. Hien hëlt an engems dem Jos säin a reecht him en.


  „Jo, natierlech. Deen heite Fall huet elo absolut Prioritéit!“ De Jos leet seng Stir a Falen.


  „Zu Koplescht? Am Direndall?“, freet de Pol, klappt säi Laptop zou a klemmt en ënnert den Aarm. „Wou ass dat genee?“


  „Den Direndall läit tëscht Koplescht a Schëndels. Am Direndall, do ass och en Hotel. Dee läit matzen an der Natur. Immens idyllesch. Deen huet awer elo näischt mat eiser Saach ze dinn. D’Läich ass ongeféier e knappe Kilometer vum Hotel ewech fonnt ginn, zu Koplescht zou, bei der Mamer. Mir fueren lo direkt dohin.“ De Jos weess gutt Bescheed.


  „Am Direndall hat ech de Bauch nach net wéi!“, huet de Pol d’Bemierkung gemaach.


  „Da gëtt et héich Zäit, fir dee kennen ze léieren.“ De Kommissär muss laachen a schléit dem Pol op d’Schëller.


  Si ginn alle véier aus dem Büro eraus.


  „D’Läich gouf no bei engem Waasserhaische fonnt. Um aneren Uwänner, vis-à-vis. Eigentlech op der Steeseler Säit“, fiert de Kommissär virun. „Lénks nieft enger Bréck. De Wee féiert op de Steeseler Plateau erop.“


  „E Waasserhaischen?“ freet d’Sylvie. „Wat ass domat?“


  „An deem Waasserhaischen ass weider näischt wéi eng Pompel dran, déi d’Drénkwaasser vun de Quellen aus dem Direndall erop op Keespelt respektiv op Meespelt pompelt.“


  „Da sinn déi Keespelter a Meespelter jo gutt dru mat hirem Quellewaasser!“, huet de Jang gemengt.


  „Jo, esou laang wéi si dat gutt Quellewaasser aus dem Direndall kréien, si si bestëmmt gutt drun!“


  Mëttlerweil si si bei hirem Auto ukomm a klammen eran. De Jang klëmmt hannert d’Steierrad. De Kommissär setzt sech vir nieft de Jang an d’Sylvie an de Pol hannendran.


  Et geet elo Richtung Koplescht an da riets an den Direndall.


  Ënnerwee muss de Jos laachen an hien dréint sech kuerz no hannen. „Stellt iech mol vir! An deem Waasserhaischen hat mol eng Kéier een do agebrach. Deen hat sécher geduecht et wier e Weekendhaischen, do wier eppes ze huelen. Wat mengt dir, wat deen Ae gemaach huet, wéi hien dobanne war an nëmmen eng Waasserpompel gesinn huet!“ De Kommissär klappt sech op d’Knéien a laacht esou häerzhaft, datt s’alleguer op eemol haart laache mussen.


   TATORT KOPLESCHT


  



  



  Wéi si zu Koplescht, ënnen am Duerf bei de roude Luuchten, ukomm sinn, gesi si lénker Hand e Busarrêt, wou plastiks Bännercher vun der Polizei ronderëm gezu sinn. E Polizist, deen do oppasst, erbléckst de Kommissär a seng Equipe a schléit un.


  „Dat sinn d’Bännercher vun der Polizei!“ De Jos weist op déi lénk Säit. „Do schéngt mir den Tatort gewiescht ze sinn! Mä mir fueren awer direkt elo an den Direndall, wou d’Läich fonnt gouf. Mir komme spéider op den Tatort zréck!“


  „Dann hat ech de Moie Recht, wéi ech zum Sylvie sot:


  ,Vläicht ass een do doutgemaach ginn!’ Dat war awer nëmme geroden, dat konnt ech net wëssen!“ De Jang rëselt de Kapp.


  Et gëtt gréng an de Jang béit riets of fir Richtung Schëndels.


  Am Direndall ukomm, steet e Polizeiauto op der Säit an e Polizist wénkt hinnen, fir stoen ze bleiwen.


  De Kommissär dréckt op de Knäppchen an d’Fënster geet erof: „Moien! Eng Läich beim Waasserhaischen?“


  De Polizist schléit un. „Gudde Moien, Här Mathes! Fuert hei de Wee erof. Ongeféier honnert Meter, lénks nieft der Bréck!“


  „Ok.“ De Jang béit riets of.


  En etlech Polizisten hunn de Wee gespaart. D’Spuresécherung ass am Gaang, hir Aarbecht ze maachen.


  De Kommissär a seng Leit klammen aus dem Auto eraus.


  De Geriichtsdokter, Müllesch Ren, huet s’erbléckst a geet op si duer. „Moien! D’Spuresécherung ass den Ament fäerdeg. De Fotograf muss nach en etlech Fotoe schéissen.“


  De Kommissär geet bis bei d’Bréckegelänner a kuckt erof op d’Läich, déi mat enger Folie zougedeckt ass.


  „Eng weiblech oder männlech Läich?“


  „Eng weiblech. Hiren Numm ass Ana Gomes, 36 Joer, Portugisin. Botzfra. Si ass vu Koplescht. Hir Posch gouf nëmmen e puer Meter ewech hei am Getraisch fonnt.“ De Ren weist mam Fanger dohin.


  „Wéi ass s’ëmkomm?“ De Jang ass virwëtzeg.


  „Si ass erstach ginn, vun hannen. Ech gi mol dovun aus, datt et e Messer war, mä dat muss awer nach gekläert ginn.“


  „Mir hunn d’Bännercher zu Koplescht gesinn, dat wäert den Tatort sinn?“, wëllt de Kommissär wëssen.


  „Jo, richteg. Den Tatort ass virum Bushaischen zu Koplescht. D’Polizei huet mir nach am Laf vum fréie Moie Bescheed gesot. De Buschauffer vu sechs Auer moies huet Bluttspure beim Bushaischen entdeckt an direkt der Polizei ugeruff. Et war awer keng Läich méi do. Den Täter huet d’Läich also ewechgeholl. Mir hunn d’Spure beim Bushaischen, genannt ,op der Bréck’, direkt geséchert.“


  „Op der Bréck?“ D’Sylvie ass erstaunt. „Ech hu keng Bréck gesinn!“


  „Jo, déi Kopleschter soen: Op der Bréck. Do war fréier eng Bréck. D’Mamer ass zu Koplescht iwwerdeckt ginn. Ech mengen, datt muss an de fofzeger Jore gewiescht sinn. Déi Plaz heescht esou.“ Dës Kéier muss de Ren schmunzelen.


  „Ok. Zeien? Aenzeien? Ouerenzeien?“


  „Näischt vun allem, leider negativ, Jos!“


  De Kommissär ass nodenklech. „Et huet also keen eppes héieren oder gesinn? Hm. Dat ass droleg.“


  De Ren zitt d’Schëlleren. „Du muss wësse Jos, ëm déi Zäit ass et nach relativ roueg zu Koplescht. D’,Rush hour’ geet zu Koplescht méi oder wéineger eréischt no siwen Auer moies un. Ze bedenken ass och nach, datt mir am August sinn. Also an der Vakanzenzäit. Do ass et iwwerall roueg mam Verkéier! An ,en plus’ war haut de Moien eng déck Britt vun Niwwel, jiddefalls géint sechs Auer!“


  „Ass eng Tatwaff fonnt ginn?“


  „Nee. Beim d’Bushaische gouf alles ënnersicht. Ausser e puer Bremsspuren, dovun déi meescht vum Bus. Soss alles negativ. - Jos! Du wëlls dir jo bestëmmt d’Läich ukucken? Gitt dir mat bis erof? Passt op, hei ass et géi!“


  De Müllesch Ren geet vir. Hien hält sech mat der rietser Hand un de Straiss un a knëchelt lues a lues de géien Hank erof.


  De Jos a seng Leit kloteren hannendrun.


  Do ënnen ukomm, gesi si e jonke Kärel mat wäissem Gezei bei der Läich knéien, deen am Gaang ass säi Geschir anzepaken.


  De Kommissär geet bis bei de jonke Kärel a riet en un: „Moien, mäin Numm ass Mathes, Mordkommissioun!“


  De jonke Borscht steet op. „Moien! Michel Kuffer vun der Spuresécherung. Mir sinn elo grad fäerdeg.“


  „Mir géifen eis d’Läich gären ukucken“, seet de Kommissär knapp.


  De jonke Borscht zitt d’Folie vun der Läich erof.


  „D’Affer soll jo vun hannen erstach gi sinn“, mécht de Jang d’Bemierkung.


  De jonke Kärel huet verstanen an dréit d’Läich eng Grimmel op d’Säit, sou datt si den Astach am Réck kënne kucken.


  „D’Stéchwonn ass relativ schmuel, d’Fra ass trotzdem séier verblutt“, stellt de Jos fest a kuckt sech de grousse roude Rondel vu Blutt mam Astach genee un.


  „An dat soll e Messer gewiescht sinn?“ D’Sylvie ass nodenklech.


  „Wéi ass et mat Bewäismaterial? Fangerofdréck? Ass eppes fonnt ginn?“, wëllt de Jang vum jonke Kärel wëssen.


  „Mir hu Fangerofdréck op der Posch geséchert, déi mir am Getraisch fonnt hunn. Mir hunn och e puer Zigarette-stëmp do uewen op der Bréck geséchert. Dat wëllt awer net onbedéngt eppes soen. Och e puer Ofdréck vu Pneuespure si gemaach ginn. Esouguer um Gelänner do uewe sinn en etlech Fangerofdréck geholl ginn. Déi schénge mir awer op den éischte Bléck méi al ze sinn. Dat wëllt also och net onbedéngt eppes bedeiten! Och zu Koplescht hu mir en etlech Spure geséchert. Wéi gesot, et ass alles zimlech ,mince’.“ De Michel rëselt de Kapp.


  „Kënne mir elo d’Läich fräi ginn?“, ënnerbrécht de Müllesch Ren d’Gespréich a kuckt op de Jos.


  „Ok. Mir hu genuch gesinn!“


  De Müllesch Ren wénkt deenen zwee Dréier, déi deen Ament op der Säit gewaart hunn. „D’Läich ass fräi, Dir kënnt se mathuelen!“


  De jonke Kärel vun der Spuresécherung peekt nach de Rescht vu sengem Geschir an, salutéiert kuerz a mécht sech den Hank erop.


  „Mir hätten nach e puer Froen!“ De Jang dréint sech zu Müllesch Ren. „Den Doudeszäitpunkt kënne mir jo lo mat Bestëmmtheet soen, well mir jo wëssen, datt d’Fra eréischt kuerz viru sechs Auer bei d’Bushaische gaangen ass. Mir hunn elo kuerz viru néng Auer. Also ass d’Läich dräi Stonnen al?“


  De Müllesch Ren kuckt op d’Auer. „Logescherweis. Jo, dat ass esou richteg! Awer de geneeë Rapport eréischt no der Autopsie!“


  „Ginn et Unzeechen, datt d’Fra vergewaltegt ginn ass?“, wëllt d’Sylvie wëssen.


  „Ma nee, op den éischte Bléck net.“ De Müllesch Ren ass sech zimlech sécher. „Et gesäit net dono aus. Mä, wéi gesot eréischt no der Autopsie. Et gi souwisou Ofstrécher gemaach an da gesi mir, ob si vergewaltegt gouf, entweder virum Doud, post mortem oder iwwerhaapt net!“


  Mir wëllen erausfannen, wat d’Motiv ass. Vläicht Raubmord? D’Sylvie stellt him nach déi Fro.


  „Op kee Fall. Dat kënne mir ausschléissen. Et ass nach alles an der Posch gewiescht. E Portmonni mat der Identitéitskaart, verschidde Pabeieren, 45 Euro a Schäiner an e bësse Mënz. Si huet och nach eng reng gëlle Ketten un an e gëllene Rank un der lénker Hand.“


  „Also bestuet.“ De Kommissär ass nodenklech. „Ass hire Mann scho kontaktéiert ginn?“


  „Sou wäit ech weess net!“


  „Ween huet d’Läich fonnt?“, wëllt de Jang nach gewuer ginn.


  Éier de Ren kann äntweren, héiere si d’Geräisch vun engem Trakter déi aner Säit an der Wiss.


  „A, elo kënnt grad de Mann mat sengem bloe Lanz Bulldog.“ De Ren weist mam Fanger op déi aner Säit vun der Mamer. „Säin Numm ass Jamper Watry. Ech hat him de Moie gesot, hie soll kommen, wann dir hei wäert.“


  „De Lanz Bulldog mécht ongewéinlech Geräischer!“, stellt de Jang fest.


  „Allerdéngs, et ass jo awer och eng Raritéit aus de fofzeger Joren!“, mécht de Jos d’Bemierkung. „Mir gi gläich bei hien iwwer, ech hunn och nach e puer Froen un hien.“


  De Fotograf, deen nach an der Ëmgéigend Fotoe gemaach huet, kënnt grad op si duer.


  „Wéini kréie mir d’Fotoen?“, freet de Kommissär.


  „Fir de Mëtteg dräizeng Auer hutt Dir s’op Ärem Bürosdësch leien, Här Mathes!“ De Fotograf mécht sech ewech.


  „Ok!“


  „Entschëllegt, ech muss mech och ewechmaachen. Et waart eng Läich op mech ...“ De Ren schmunzelt a klëmmt den Hank erop.


  „Mir mussen deem Borscht mol anstänneg op den Zant fillen!“, seet de Kommissär méi fir sech a wénkt mam Kapp.


  „Weem? Dem Müllesch Ren oder dem Mann mam Trakter?“, freet d’Sylvie am Laachen.


  „Natierlech kee vun deenen zwee!“ De Jos muss och laachen. „Ech hat un de Portugis geduecht. Dem Affer säi Mann.“


  „Wat mengs de, Jos? Eng Bezéiungsdot?“, stellt de Pol d’Fro.


  „Hm, dat ass de Moment nach ze fréi, fir eppes ze soen.“ De Kommissär ass nodenklech. „Mä ‘t ass alles méiglech. Mir setze mol do den Hiewel un.“


  „Ech mengen, dëse Fall gëtt nach eng haart Noss fir eis“, seet de Jang ganz eescht.


  „Da kommt mol mat.“ De Kommissär wénkt senger Equipe. „Mir gi bis bei de Mann mam Trakter déi Säit.“


  Si kloteren alle véier den Hank erop, bis si uewen op der Strooss ukomm sinn. De Kommissär ass ausser Otem. „Et ass een awer näischt Gutts méi gewinnt.“


  „Dat kanns de haart soen.“ De Jang muss blosen. „Firwat huet den Täter d’Läich net einfach beim Bushaische leie gelooss?“


  De Jos kuckt de Jang un a muss schmunzelen.


  Nëmmen dem Pol an dem Sylvie huet dat Gekloters anscheinend näischt ausgemaach. Si si jo nach eng Grimmel méi jonk.


  Si ginn iwwer d’Bréck a béien no en etlech Meter riets an d’Wiss eran. De Mann mécht de Motor aus a klëmmt vum Trakter erof. „Moien! Ech krut de Moie vun engem gewëssen Här Muller gesot, ech soll kommen, wann de Kommissär hei wär.“


  „De Kommissär, dat sinn ech. Mäin Numm ass Mathes, Mordkommissioun. Dat hei sinn d’Kollege Bourg, Schweitzer an Dumont.“ Hie weist op seng Equipe. „Dir sidd also den Här Watry? Dir hutt d’Läich de Moien entdeckt?“


  „Jo.“


  „Géint wi vill Auer war dat?“


  „Dat muss géint siwen Auer gewiescht sinn, oder e Véierel op siwen, wéi ech hei aus der Wiss wollt erausfueren. Ech wollt déi Säit an eise Bësch fueren, fir no de Beem ze kucken, déi mir gëschter gehaen hunn. Dunn hunn ech déi Säit eppes um Uwänner gesi leien.“


  „Wat war Ären éischten Androck, wéi Dir d’Läich entdeckt hat?“, wëllt d’Sylvie wëssen.


  „Den éischten Ament hunn ech geduecht, dat do ass eng Persoun, déi erofgefall ass. Do muss ech hëllefe goen. Ech hunn nach geruff, awer d’Fra louch nach eemol wéi d’anert Mol onbeweeglech do. Ech hu gezweiwelt an ech duecht: Déi Fra do ass wahrscheinlech dout. Ruff léiwer direkt der Polizei un.“


  „Hätt et Iech eppes ausgemaach, fir eng Läich ze gesinn? wëllt d’Sylvie wëssen.


  „Hoppboppbopp! Dat mécht mir näischt aus!“


  „Dir sidd also net déi Säit bei d’Läich gaangen?“, wëllt de Jang gewuer ginn.


  „Nee, nee. Ech sinn nëmmen dës Säit bliwwen.“


  De Kommissär haakt nach eemol no. „Géint wi vill Auer hutt Dir der Polizei ugeruff?“


  „Dat weess ech net genee. Ech sinn direkt mam Trakter zréck heemgefuer an hunn den 113 ugeruff.“


  „Ären Uruff ass de Moien ëm siwen Auer aachtanzwanzeg bei der Polizei eragaangen.“


  „Nom Uruff bei der Polizei hunn ech dunn doheem nach Kaffi gedronk, Zeitung gelies a sinn eppes méi spéit erëm heihinner zréckgefuer. Ech duecht, wann elo de Miess- an Erkennungsdéngscht do wëllt seng Aarbecht maachen, da wëll ech net stéieren.“


  „Dir hutt richteg gehandelt! Ok. Et ass an der Rei!“ De Jos wénkt of.


  „Pol, schreif dem Här seng Donnéeen nach op, Numm, Adress, Telefon asw.“


  De Pol hëlt e Block an e Bic aus der Täsch eraus a schreift op.


  Zum Mann seet de Kommissär nach: „Wann de Kolleg alles opgeschriwwen huet, kënnt Dir nees weiderfueren. Wa mir nach eppes vun Iech wëlle wëssen, da melle mir eis.“


  De Mann klëmmt erëm op säin Trakter, nodeems de Pol alles notéiert huet, an tuckert mat sengem Gefier aus der Wiss eraus, iwwert d’Strooss déi aner Säit Richtung Bësch.


  Zu senge Leit seet de Jos: „Ech mengen, mir hunn hei genuch gesinn an héieren. Mir maachen nach eng kleng Visite zu Koplescht. Vläicht ass der Fra hire Mann, den Här Gomes, doheem. Da musse mir him déi schlecht Noriicht iwwerbréngen a kënne kucken, wéi hie reagéiert.“


  „Mengs de, deen hätt eppes domat ze dinn?“, wëllt d’Sylvie wëssen.


  „Vläicht! Vläicht och net!“ De Kommissär wëllt sech net festleeën.


  Si trëppele bis bei hiren Auto a klammen eran. De Jang mécht d’Kéier an da geet et Richtung Koplescht.


  „Pol!“ De Kommissär dréint sech ënnerwee am Auto nach eng Kéier ëm. „Du hues jo däi Laptop bei dir?“


  „Jo.“


  „Kuck mol, ob s du d’Adress vun deem Gomes do zu Koplescht erausfënns!“


  De Pol mécht wéi gesot an no kuerzer Zäit seet hien: „Jo, hei zu Koplescht gëtt et esou een: Gomes Antonio, 97, rue Schmitz!“


  „Also an d’Schmitzstrooss.“


  De Jang hat dat Ganzt matkritt, programméiert direkt säin Navi.


  No kuerzer Zäit si si zu Koplescht ukomm.


  „Fuer mol riwwer bei d’Bushaischen!“ De Kommissär weist mam Domm op déi riets Säit.


  De Jang bleift halen a si klammen alle véier eraus.


  De Polizist salutéiert nees.


  Si kucke sech nach e puer Minutten den Tatort un, fir sech e Bild ze maachen.


  „Well de Moien esou vill Niwwel war, kann den Täter hei iwwerall gestanen hunn! Hei gesi mir net vill, wat eis hëllefe kann“, mécht de Kommissär d’Bemierkung. „Kommt, mir maachen eis ewech!“


  De Jang fiert eng Grimmel méi lues a kuckt op säin Navi. „Fir an d’Rue Schmitz geet et lénks eran.“


  Virum Haus Nummer 97 bleiwe si stoen. Si klammen all eraus a kucken sech d’Haus un.


  „Hien ass doheem! Hien huet Congé!“, rifft eng Stëmm vun där aner Säit.


  De Jos dréint sech ëm a gesäit déi aner Säit d’Nopesch op der Fënster leien.


  De Kommissär trëppelt lues eriwwer a bleift beim Trottoir stoen. „Kennt Dir den Här Gomes?“


  „O nach ze gutt! Sidd dir vun der Polizei?“

